গণপ্রজাতন্ত্রী বাংলাদশে সরকার
তথ্য অধদফতরি
বাংলাদশে সচবালয়ি
ঢাকা।
সংবাদ গতিধারা
ঢাকা, সোমবার ১২ অক্টোবর ২০১৫, ২৭ আশ্বিন ১৪২২
আজকের দৈনিক পত্রিকাগুলো নিম্নলিখিত বিষয়গুলোকে প্রাধান্য দিয়ে খবর ছেপেছে :
১।
বাংলাদেশের মাটিতে ধর্মান্ধতা ও জঙ্গিবাদের স্থান নেই : রাষ্ট্রপতি
২।
সরকার শিশু নির্যাতন বরদাস্ত করবে না : প্রধানমন্ত্রী
৩।
উদ্ভাবিত কৃষিযন্ত্রকে আরও উন্নত করতে হবে : কৃষিমন্ত্রী
৪।
দুই বিদেশি হত্যার রহস্য উদঘাটনে নিরলসভাবে কাজ করছে সরকার : স্বরাষ্ট্রমন্ত্রী
৫।
প্রধানমন্ত্রী শেখ হাসিনার হাত ধরে দেশের পুনরুজ্জীবন ঘটছে : তথ্যমন্ত্রী
৬।
ঢাকার বাইরে সার্কিট বেঞ্চ স্থাপনের চিন্তা-ভাবনা আছে : যশোরে প্রধান বিচারপতি 
৭।
এশিয়ার শ্রেষ্ঠ গভর্নরের পুরস্কার গ্রহণ করলেন ড. আতিউর রহমান 

: পুরস্কার প্রধানমন্ত্রীকে উৎসর্গ
৮।
টাঙ্গাইল-৪ আসনের উপনির্বাচনে ১০ প্রার্থীর মনোনয়নপত্র দাখিল 
৯।
সরকারি প্রাথমিক স্কুলে আরও সাড়ে ১৫ হাজার শিক্ষক নিয়োগের লক্ষ্যমাত্রা
১০।
জঙ্গি অর্থায়ন রোধে বাংলাদেশের কার্যক্রমে সন্তুষ্ট এপিজি
১১।
আজ শুভ মহালয়া
চলমান পাতা/২
=০২=
১।
বাংলাদেশের মাটিতে ধর্মান্ধতা ও জঙ্গিবাদের স্থান নেই : রাষ্ট্রপতি

রাষ্ট্রপতি মো. আবদুল হামিদ বলেছেন, বাংলাদেশের মাটিতে ধর্মান্ধতা ও জঙ্গিবাদের স্থান নেই। বাংলাদেশে সম্প্রতি দুই বিদেশিকে হত্যা এবং তার দায় স্বীকার করে মধ্যপ্রাচ্যভিত্তিক জঙ্গিগোষ্ঠী আইএসের কথিত বার্তার প্রেক্ষাপটে গতকাল ১১ অক্টোবর রোববার ঢাকায় এক অনুষ্ঠানে একথা বলেন তিনি। রাষ্ট্রপতি মো. আবদুল হামিদ বাংলাদেশ স্কাউটসের জাতীয় কাউন্সিলের ৪৪তম বার্ষিক সাধারণ সভার উদ্বোধন অনুষ্ঠানে প্রধান অতিথির বক্তৃতা করছিলেন। তিনি বলেন, এ দেশের মানুষ শান্তিপ্রিয়। সাম্প্রদায়িক সম্প্রীতির ঐতিহ্য বজায় রাখতে আমাদের তরুণ সমাজকে উদ্বুদ্ধ করতে হবে। পরিবেশের ভারসাম্য রক্ষায় স্কাউটদের বিশেষ ভূমিকা রাখার আহ্বানও জানান বাংলাদেশের চিফ স্কাউট আবদুল হামিদ। সূত্র-ভোরের কাগজ (শেষ পৃ.,ক.৫), জনকণ্ঠ (শেষ পৃ.,ক.৩), নিউজ টুডে (শেষ পৃ.,ক.৪), বাংলাদেশ টুডে (পৃ.১,ক.৮)।
২।
সরকার শিশু নির্যাতন বরদাস্ত করবে না : প্রধানমন্ত্রী

সরকার কোনোভাবেই গৃহকর্মী নির্যাতন এবং কোনো ঝুঁকিপূর্ণ কাজে শিশু নিয়োগ মেনে নেবে না বলে জানিয়েছেন প্রধানমন্ত্রী শেখ হাসিনা। গতকাল ১১ অক্টোবর রোববার বাংলাদেশ শিশু একাডেমি মিলনায়তনে বিশ্ব শিশু দিবস ও শিশু অধিকার সপ্তাহ উদ্বোধনকালে প্রধানমন্ত্রী একথা বলেন। প্রধানমন্ত্রী প্রত্যেক পথশিশুর খাদ্য, আশ্রয় এবং শিক্ষা নিশ্চিত করার জন্য মহিলা ও শিশু বিষয়ক এবং সমাজ কল্যাণ মন্ত্রণালয়ের প্রতি নির্দেশ দেন। তিনি বলেন, কোনো শিশু রাস্তায় জীবনযাপন করবে না। প্রতিটি শিশুকে তাদের এলাকার স্কুলে ভর্তি নিশ্চিত করার জন্য সশ্লিষ্ট কর্তৃপক্ষকে নির্দেশ দিয়ে প্রধানমন্ত্রী বলেন, শিশুরা যে এলাকায় বসবাস করে সেখানকার স্কুলগুলোতে ভর্তির সুযোগ পাওয়া তাদের অধিকার। এ ব্যাপারে মন্ত্রণালয়ের সঙ্গে তদারকি ও সমন্বয়ের জন্য প্রধানমন্ত্রী তাঁর অফিসের সংশ্লিষ্ট কর্মকর্তাদের নির্দেশ দেন। সূত্র-সংবাদ (পৃ.১,ক.৪), প্রথম আলো (শেষ পৃ.,ক.২), ইত্তেফাক (পৃ.১,ক.৫), নিউজ টুডে (পৃ.১,ক.২), ইন্ডিপেনডেন্ট (শেষ পৃ.,ক.২)।
৩।
উদ্ভাবিত কৃষিযন্ত্রকে আরও উন্নত করতে হবে : কৃষিমন্ত্রী

কৃষিমন্ত্রী বেগম মতিয়া চৌধুরী বলেছেন, সরকারি সংস্থাগুলোর উদ্ভাবিত নতুন কৃষিযন্ত্রকে বেসরকারি উদ্যোক্তাদের আরও উন্নত করে কৃষকের কাছে পৌঁছে দিতে হবে। রাজধানীতে কৃষি গবেষণা কাউন্সিল (বিএআরসি) মিলনায়তনে গতকাল ১১ অক্টোবর রোববার ‘দেশীয় উপযোগী কৃষিযন্ত্র উদ্ভাবন, প্রস্তুতকরণ ও স্থানীয় উদ্যোক্তা সৃষ্টিতে করণীয়’ শীর্ষক কর্মশালায় প্রধান অতিথির বক্তৃতায় কৃষিমন্ত্রী এ কথা বলেন। সূত্র-প্রথম আলো (পৃ.৩,ক.৬), জনকণ্ঠ (শেষ পৃ.,ক.৫), ইত্তেফাক (পৃ.৩,ক.৬), ডেইলি সান (পৃ.৩,ক.২)।
৪।
দুই বিদেশি হত্যার রহস্য উদঘাটনে নিরলসভাবে কাজ করছে সরকার : স্বরাষ্ট্রমন্ত্রী

স্বরাষ্ট্রমন্ত্রী আসাদুজ্জামান খান কামাল বলেছেন, সরকার সর্বোচ্চ গুরুত্ব দিয়ে দুই বিদেশি নাগরিক হত্যা রহস্য উদঘাটনের জন্য নিরলসভাবে কাজ করে যাচ্ছে। আইনশৃঙ্খলা বাহিনী তাদের প্রচেষ্টা অব্যাহত রেখেছে। খুব শীঘ্রই হত্যাকা-ের মূল রহস্য উদঘাটন এবং এ হত্যাকা-ের সঙ্গে কারা জড়িত তা বের করে আনা হবে। স্বরাষ্ট্রমন্ত্রী গতকাল ১১ অক্টোবর রোববার গাজীপুরের সফিপুরে বাংলাদেশ আনসার ও ভিডিপি একাডেমিতে বাংলাদেশ আনসার ও গ্রাম প্রতিরক্ষা বাহিনীর নবনিযুক্ত ৩৩তম বিসিএস (আনসার) কর্মকর্তাদের সমাপনী কুচকাওয়াজ পরিদর্শন শেষে সাংবাদিকদের প্রশ্নের জবাবে এসব কথা বলেন। সূত্র-জনকণ্ঠ (পৃ.১৯,ক.২), প্রথম আলো (পৃ.২,ক.৬), ইনকিলাব (পৃ.২,ক.৫), ডেইলি স্টার (পৃ.৩,ক.৮), নিউজ টুডে (পৃ.১,ক.৫)। ইন্ডিপেনডেন্ট, ডেইলি অবজারভার, বাংলাদেশ টুডে এ বিষয়ে লিড নিউজ ছেপেছে।
৫।
প্রধানমন্ত্রী শেখ হাসিনার হাত ধরে দেশের পুনরুজ্জীবন ঘটছে : তথ্যমন্ত্রী

তথ্যমন্ত্রী হাসানুল হক ইনু বলেছেন, বর্তমান সরকার এখন অসাম্প্রদায়িক আর মানবিকতার পথ তৈরির যুদ্ধে নিয়োজিত রয়েছে। এর কোনো মাঝামাঝি পথ নেই। তিনি আরও বলেন, বঙ্গবন্ধুর হাত ধরে যে দেশের অভ্যুদয়, প্রধানমন্ত্রী শেখ হাসিনার হাত ধরে সে বাংলাদেশের পুনরুজ্জীবন ঘটছে। গতকাল ১১ অক্টোবর রোববার রাজধানীর চলচ্চিত্র উন্নয়ন কর্পোরেশনের জহির রায়হান মিলনায়তনে ‘ভোলা তো যায় না তারে’ চলচ্চিত্রের প্রিমিয়ার শো-এর আলোচনা অনুষ্ঠানে প্রধান অতিথির বক্তৃতায় তিনি এ কথা বলেন। সূত্র-সমকাল (পৃ.২,ক.১), যুগান্তর (পৃ.১৭,ক.৫)।
৬।
ঢাকার বাইরে সার্কিট বেঞ্চ স্থাপনের চিন্তা-ভাবনা আছে : যশোরে প্রধান বিচারপতি 

প্রধান বিচারপতি সুরেন্দ্র কুমার সিনহা বলেছেন, ঢাকার বাইরে পুনরায় সার্কিট বেঞ্চ স্থাপনে প্রধানমন্ত্রীর আগ্রহ রয়েছে। তবে এজন্য আদালত ভবন, আইনজীবী ও বিচারক নিয়োগ দরকার। আগামী বছরের জানুয়ারি মাসে নতুন বিচারক নিয়োগের ব্যাপারে ইঙ্গিত দিয়ে তিনি বলেন, বিচারকরা রাজি হলে আগামী বছরের মাঝামাঝি সময় সার্কিট বেঞ্চ করা যেতে পারে। তিনি গতকাল ১১ অক্টোবর রোববার রাতে যশোর সার্কিট হাউসের সম্মেলন কক্ষে যশোর জেলা জাজশিপের উদ্যোগে বিচার বিভাগীয় সম্মেলনে প্রধান অতিথির বক্তব্যে এসব কথা বলেন। সূত্র-ইত্তেফাক (পৃ.১,ক.১), যুগান্তর (পৃ.১৪,ক.৩), সমকাল (পৃ.৪,ক.৬)।
৭।
এশিয়ার শ্রেষ্ঠ গভর্নরের পুরস্কার গ্রহণ করলেন ড. আতিউর রহমান 

: পুরস্কার প্রধানমন্ত্রীকে উৎসর্গ

বাংলাদেশ ব্যাংকের গভর্নর ড. আতিউর রহমান গতকাল ১১ অক্টোবর রোববার বাংলাদেশ সময় ভোর ৫টায় (পেরুর স্থানীয় শনিবার, সন্ধ্যা ৬টায়) লিমার শেরাটন হোটেলে আনুষ্ঠানিকভাবে ‘এশিয়ার শ্রেষ্ঠ কেন্দ্রীয় ব্যাংক গভর্নর ২০১৫’ পুরস্কার গ্রহণ করেছেন। দেশের সামষ্টিক অর্থনৈতিক স্থিতিশীলতা বজায় রাখার পাশাপাশি সামাজিক দায়বোধ সম্পন্ন ও সবুজ অর্থায়ন, টেকসই আর্থসামাজিক উন্নয়নে অসামান্য অবদানের স্বীকৃতিস্বরূপ তিনি এ পুরস্কারের জন্য নির্বাচিত হন। যুক্তরাজ্যভিত্তিক আন্তর্জাতিক বাণিজ্য সাময়িকী ‘দি ইমার্জিং মার্কেটস’ এ পুরস্কার দেয়। বাংলাদেশ ব্যাংকের গভর্নর এ পুরস্কার বাংলাদেশের পরিশ্রমী ও উদ্যমী উদ্যোক্তা, মুক্তিযুদ্ধের শহীদ এবং তাঁর সবসময়ের পরামর্শদাতা ও নির্দেশক প্রধানমন্ত্রী শেখ হাসিনাকে উৎসর্গ করেছেন-যার অব্যাহত সমর্থনে বাংলাদেশ ব্যাংকে উদ্ভাবনী পদক্ষেপ গ্রহণ করা তার পক্ষে সম্ভব হয়েছে। সূত্র-ইত্তেফাক (শেষ পৃ.,ক.২), জনকণ্ঠ (পৃ.১৮,ক.৭), সমকাল (পৃ.১২,ক.৭), ডেইলি অবজারভার (শেষ পৃ.,ক.১)।
৮।
টাঙ্গাইল-৪ আসনের উপনির্বাচনে ১০ প্রার্থীর মনোনয়নপত্র দাখিল 

টাঙ্গাইল-৪ আসনের উপনির্বাচনে মনোনয়নপত্র দাখিলের শেষদিন গতকাল ১১ অক্টোবর রোববার পর্যন্ত বিভিন্ন রাজনৈতিক দল ও স্বতন্ত্রসহ ১০ প্রার্থী মনোনয়নপত্র দাখিল করেছেন। দুপুর ২টার দিকে কৃষক শ্রমিক জনতা লীগের সভাপতি কাদের সিদ্দিকী বীর উত্তমের পক্ষে তাঁর সহধর্মিনী নাসরিন সিদ্দিকী সহকারী রিটার্নিং কর্মকর্তার অফিসে নেতাকর্মীদের সঙ্গে নিয়ে মনোনয়নপত্র দাখিল করেন। একই সঙ্গে নাসরিন সিদ্দিকী তার নিজের মনোনয়নপত্রও দাখিল করেন। পরে দলের অপর ২ প্রার্থী ইকবাল হোসেন সিদ্দিকী ও হাসমত আলী মনোনয়নপত্র দাখিল করেন। সূত্র-ভোরের কাগজ (শেষ পৃ.,ক.৪), জনকণ্ঠ (পৃ.২,ক.৬), ইন্ডিপেনডেন্ট (পৃ.১,ক.৫), ডেইলি সান (শেষ পৃ.,ক.৮)।
৯।
সরকারি প্রাথমিক স্কুলে আরও সাড়ে ১৫ হাজার শিক্ষক নিয়োগের লক্ষ্যমাত্রা

সরকারি প্রাথমিক বিদ্যালয়ে আরও ১৫ হাজার ৬৭২ জন শিক্ষক নিয়োগের লক্ষ্যমাত্রা নির্ধারণ করেছে প্রাথমিক ও গণশিক্ষা মন্ত্রণালয়। এছাড়া সর্বজনীন প্রাথমিক শিক্ষা সম্প্রসারণের জন্য ছয় হাজার শ্রেণীকক্ষ নির্মাণ এবং তথ্য ও যোগাযোগ প্রযুক্তিভিত্তিক শিক্ষা ব্যবস্থা প্রচলনের লক্ষ্যে প্রাথমিকে ১৪ হাজার ৬৮৪টি মাল্টিমিডিয়াসহ ল্যাপটপ সরবরাহ করা হবে। শিক্ষক নিয়োগ, অবকাঠামোগত উন্নয়ন ও উদ্ভাবনী লক্ষ্য নিয়ে ২০১৫-১৬ অর্থবছরের জন্য চারটি বার্ষিক কর্মসম্পাদন চুক্তি সই হয়েছে গতকাল ১১ অক্টোবর রোববার। সূত্র-জনকণ্ঠ (পৃ.২,ক.৮), যায়যায়দিন (শেষ পৃ.,ক.২), সমকাল (পৃ.১৯,ক.৭)।
১০।
জঙ্গি অর্থায়ন রোধে বাংলাদেশের কার্যক্রমে সন্তুষ্ট এপিজি

ঢাকায় সফররত এশিয়া প্যাসিফিক গ্রুপ অন মানিল-ারিং (এপিজি) প্রতিনিধিদল জঙ্গি ও সন্ত্রাসে অর্থায়ন প্রতিরোধে বাংলাদেশের কার্যক্রমে সন্তুষ্টি প্রকাশ করেছে বলে জানিয়েছেন অর্থ ও পরিকল্পনা প্রতিমন্ত্রী এম এ মান্নান। একই সঙ্গে বাংলাদেশের আইন সংস্থার তদন্ত ব্যবস্থা বিকেন্দ্রীয়করণসহ সরকারের নেওয়া বিভিন্ন উদ্যোগেও এপিজি সন্তুষ্ট বলে জানান তিনি। গতকাল ১১ অক্টোবর রোববার সচিবালয়ে জঙ্গি ও সন্ত্রাসে অর্থায়ন প্রতিরোধে দিক নির্দেশনা, নীতি প্রণয়ন ও বাস্তবায়নের লক্ষ্যে গঠিত জাতীয় সমন্বয় কমিটির বৈঠকে প্রতিনিধিদলটি এ সন্তুষ্টির কথা জানিয়েছে বলে জানান তিনি। সূত্র-সংবাদ (পৃ.১,ক.৫), প্রথম আলো (পৃ.১২,ক.৪), যুগান্তর (পৃ.১,ক.১), ফিনানশিয়াল এক্সপ্রেস (শেষ পৃ.,ক.৭), নিউ নেশন বিজনেস (পৃ.১,ক.২)। জনকণ্ঠ এ বিষয়ে লিড নিউজ ছেপেছে। 
১১।
আজ শুভ মহালয়া

আজ ১২ অক্টোবর সোমবার শুভ মহালয়া। চ-ীপাঠের মধ্য দিয়ে দেবী দুর্গার আবাহনই মহালয়া হিসেবে পরিচিত। ধর্মীয় উৎসব শারদীয় দুর্গাপুজোর একটি গুরুত্বপূর্ণ অনুষঙ্গ মহালয়া। আজ দেবীকে আমন্ত্রণ জানানো হবে মর্ত্যলোকে। আগামী ১৩ অক্টোবর মঙ্গলবার ষষ্ঠীপুজোর মাধ্যমে শারদীয় দুর্গোৎসবের আনুষ্ঠানিকতা শুরু হলেও মূলত আজ থেকেই পূজার্থীরা দুর্গাপুজোর আগমনধ্বনি শুনতে পাবেন। সূত্র-জনকণ্ঠ (শেষ পৃ.,ক.৮), প্রথম আলো (পৃ.২,ক.৮), যুগান্তর (পৃ.২,ক.১)।
সম্পাদকীয়
ক.
প্রথম আলো : আইন সবার জন্যই সমান স্পিকার ড. শিরীন শারমিন চৌধুরীর এ কথা  বিবেচনায় নিয়ে একটি হত্যা মামলার সন্দেহভাজন হিসেবে এবং একজন শিশুকে গুলি করার অভিযোগে সরকার দলীয় দুজন সাংসদের বিরুদ্ধে অবিলম্বে আইনি ব্যবস্থা নেওয়ার সুপারিশ; 

খ.
ইত্তেফাক : রাজধানীর কাওরান বাজারে মৎস্য আড়ত হতে বিষাক্ত জেলি মিশানো গলদা চিংড়ি ও বিক্রয় নিষিদ্ধ আফ্রিকান মাগুর মাছ জব্দ করেছে র‌্যাবের ভ্রাম্যমাণ আদালত উল্লেখ করে এসব  বিষাক্ত ও ক্ষতিকর মাছ ক্রয় করে ভোক্তা সাধারণ আর্থিক ও শারীরিক উভয় দিক দিয়ে ক্ষতিগ্রস্ত হওয়ায় এ ব্যাপারে কঠোর ব্যবস্থা নেওয়ার দাবি; 

গ.
জনকণ্ঠ : বাংলাদেশের ৭৫ ভাগ পথশিশু রয়েছে রাজধানীতে উল্লেখ করে তাদের মাদকাসক্ত ও অপরাধ জগতে জড়িয়ে পড়ার প্রবণতা কমাতে তাদের বিভিন্ন সামাজিক কাজে উৎসাহিত করতে সরকারের পাশাপাশি উন্নয়ন সহযোগী সংস্থাগুলোকে সম্পৃক্ত করার আহ্বান;

ঘ.
সংবাদ : জনশক্তি রপ্তানিতে দক্ষ শ্রমিকের অভাবে চাহিদা থাকা সত্ত্বেও বাংলাদেশের শ্রমিক সরবরাহে আশাব্যঞ্জক গতি সঞ্চার না হওয়ায় উদ্বেগ প্রকাশ করে দক্ষ জনশক্তি রপ্তানি করতে মানসম্পন্ন আধুনিক প্রযুক্তি প্রশিক্ষণের ওপর গুরুত্বারোপ;

ঙ.
ইনকিলাব : দেশে দুই বিদেশি নাগরিক হত্যা ও রাঙ্গামাটিতে চারজন পর্যটক অপহরণের কারণে মৌসুমের শুরুতে প্রচ- ধাক্কা খেয়েছে পর্যটন খাত উল্লেখ করে এ সংকট উত্তরণে দেশে পর্যটকদের নিরাপত্তা নিশ্চিত করে পর্যটন শিল্পের বিকাশে কার্যকর পদক্ষেপ নেওয়ার সুপারিশ; 

চ.
ডেইলি স্টার : বাংলাদেশে ৩৬ শতাংশ নারী কর্মক্ষেত্রে জড়িত থাকায় বিশ্বব্যাংক বাংলাদেশের প্রশংসা করার উল্লেখ করে বাংলাদেশকে এ ব্যাপারে আরও এগিয়ে যাবে এ প্রত্যাশা ব্যক্ত;

ছ.
ইন্ডিপেনডেন্ট, সমকাল : গ্যাসের দাম বাড়ার পর রাজধানীর গণপরিবহণে ভাড়া আদায় নিয়ে নৈরাজ্যকর পরিস্থিতির উদ্ভব হওয়ায় ভ্রাম্যমাণ আদালত স্থাপন করে নিয়মভঙ্গকারী পরিবহণ মালিকদের বিরুদ্ধে কঠোর আইনি ব্যবস্থা গ্রহণের সুপারিশ; 

জ.
ডেইলি সান : খাদ্যে ভেজাল প্রতিরোধে সব ধরনের বিষাক্ত রাসায়নিক দ্রব্য খাদ্যপণ্যে মেশানো বন্ধে কর্তৃপক্ষকে কঠোর পদক্ষেপ নেওয়ার আহ্বান;

ঝ.
নিউজ টুডে :  ইচ্ছেমতো অ্যান্টিবায়োটিক সেবনে স্বাস্থ্য ঝুঁকি বেড়ে যাওয়ায় জাতীয় ওষুধ নীতি অনুযায়ী অ্যান্টিবায়োটিক বিক্রি করার ব্যবস্থা নিয়ন্ত্রণে রাখার ওপর গুরুত্বারোপ;

ঞ.
নিউ নেশন : আমদানি-রপ্তানি কার্যালয় (সিসিআইই) ঢাকার নিয়ন্ত্রকের ঘুষ নেওয়ার ঘটনা তুলে ধরে সরকারি প্রতিষ্ঠানে এ ধরনের দুর্নীতি প্রতিরোধে ব্যবস্থা নেওয়ার সুপারিশ জানিয়ে সম্পাদকীয় প্রকাশ করেছে।  
উপ-সম্পাদকীয়

সমকাল পত্রিকায় প্রকাশিত কলামে দেশে-বিদেশে ব্যবসার যে সুযোগ আসে সেটা কাজে লাগানোর মতো বুদ্ধি-উদ্যম এবং ঝুঁকি নেওয়ার মতো মানসিকতা ব্যবসায়ীদের থাকতে হবে বলে উল্লেখ করা হয়েছে। 
নিবন্ধ ও ফিচার

ইত্তেফাক পত্রিকায় প্রকাশিত ‘খেলাপি ঋণ ব্যাংক খাতের বড় এক সমস্যা’ শিরোনামের নিবন্ধে রেজাউল করিম খোকন সবার সম্মিলিত প্রচেষ্টায় ব্যাংক ব্যবসা খেলাপি ঋণের অভিশাপ থেকে মুক্ত করতে হবে বলে অভিমত প্রকাশ করেছেন।  

